
INLEIDING

Die bepalings van hierdie Diensvoorwaardes, asook enige wysigings en toevoegings wat van tyd-tot-tyd gemaak mag word, sal op alle Werknemers van toepassing wees, tensy andersins skriftelik ooreengekom.

Wanneer 'n persoon by hierdie gemeente (hierna die Werkgewer genoem) in diens tree, sal dit geag word dat die persoon hierdie voorwaardes onvoorwaardelik aanvaar en vorm dit deel van die aanstellingsbrief en dienskontrak.
Die Werkgewer is geregtig om redelike wysigings aan hierdie Diensvoorwaardes aan te bring, te kanselleer en/of aan te vul.  Die Werkgewer sal hieroor met alle betrokke Werknemers konsulteer en na 'n kennisgewingstydperk van minstens een kalendermaand instel.

In gevalle waar enige meningsverskille mag ontstaan oor die interpretasie van hierdie Diensvoorwaardes, sal die Werkgewer se interpretasie finaal wees.  Die volgende wette is van toepassing:
· Die Wet op Arbeidsverhoudinge (Wet 66 van 1995).

· Die Wet op Basiese Diensvoorwaardes (Wet 75 van 1997).

· Die Wet op Vergoeding vir Beroepsiektes en Beroepsbeserings (Wet 130 van 1993).

· Die Werkloosheidsversekeringswet (Wet 30 van 1966).

· Die Wet op Openbare Vakansiedae (Wet no 36 van 1994).

· Die Kerkorde van die Algemene Sinode van die NG Kerk.
· Die Familiereëls van die Oostelike Sinode.
WOORDOMSKRYWING
1.
WERKGEWER

Nederduitse Gereformeerde Gemeente …………………………. "die Werkgewer" genoem, verteenwoordig deur die wettig verkose Kerkraad en meer spesifiek die Diensverhoudingekommissie ingevolge die bevoegdheid en verantwoordelikheid wat deur die Kerkraad aan die Diensverhoudingekommissie gedelegeer is.

2.
BUITENGEWONE OF SPESIALE VERLOF


Dit sluit in alle verlof wat nie as vakansieverlof of siekteverlof geklassifiseer word nie.

3.
BEROEPSBRIEF


Die beroepsbrief is die diensaanbod aan die beroepe leraar aan die hand van Artikel 9 en Artikel 13 van die Familiereëls, Oostelike Sinode.
4.
BESOLDIGING OF VERGOEDINGSPAKKET


Dieselfde as betaling of salaris.

5.
DIENSKONTRAK

Die dienskontrak is die finale diensooreenkoms wat na onderhandeling deur die Werkgewer en Werknemer tot stand kom en deur beide partye onderteken is.

6.
DIENSTYDPERK

Die tydperk vanaf die datum van aanstelling tot die datum van finale uitdienstreding by die Werkgewer.

7.
DIENSMAAND

'n Tydperk wat strek vanaf die datum van aanstelling tot die voorafgaande datum van die daaropvolgende maand of die laaste dag van dieselfde maand waar diens op die eerste dag van 'n maand aanvaar is.

8.
KALENDERMAAND

'n Tydperk gereken vanaf en insluitende die eerste dag van 'n maand tot die laaste dag daarvan.

9.
KERKORDE


Familiereëls, Oostelike Sinode.  Die Kerkorde van die Algemene Sinode van die NG Kerk.

10.
LERAAR


Dit sluit in Leraar, Tentmaker en Vastetermyn-leraar (Pastorale hulp waar van toepassing).
11.
OPENBARE VAKANSIEDAE

Die dae soos genoem in die Wet op Openbare Vakansiedae (Wet No 36 van 1994).

12.
PERSONEELBELEID

Die personeelbeleid is soos vervat in hierdie dokument.

13.
PERMANENTE WERKNEMER


'n Werknemer aangestel in 'n permanente hoedanigheid, hetsy voltyds, hetsy deeltyds in 'n pos op die vaste diensstaat van die Werkgewer.

14.
TYDELIKE WERKNEMER


'n Werknemer wat nie 'n permanente Werknemer is nie en tydelik aangestel is, en wat vaste termyn werknemers uitsluit.

15.
VERLOFJAAR


Die tydperk wat met die finansiële jaar van die Werkgewer saamval.

16.
WERKSDAG


Maandag tot Sondag na gelang van die pos soos bepaal deur die dienskontrak met uitsondering van Openbare Vakansiedae.

17.
WERKNEMER

Enige persoon wie in diens is by die Werkgewer en 'n salaris ontvang of geregtig is om dit te ontvang.

HOOFSTUK 1 – INDIENSNEMING

1.
AANSTELLING
1.1
Leraars

1.1.1
Die aanstelling van 'n leraar (voltyds, tentmaker, gestuurde) geskied nadat die pos geadverteer is, of die Kerkraad self 'n groslys saamgestel het en 'n beroep uitgebring is volgens Artikel 7 van die Familiereëls van die Oostelike Sinode.
1.1.2
Na die uitbring van 'n beroep word die beroepsbrief aan die betrokke leraar gestuur vir oorweging.  Indien die beroepene bereid is om die beroep te aanvaar word hy/sy genooi vir die finalisering van 'n dienskontrak.
1.1.3
Na die ondertekening van die dienskontrak deur beide partye, skriftelike aanvaarding van die beroep, die verklaring van die beroepe leraar dat daar geen hangende of dreigende tughandeling teen hom/haar is nie en die goedkeuring van die ring/kommissie verkry is, kan die predikant bevestig word.  'n Akte van demissie van die vorige werkkring, in die geval van 'n proponent, 'n akte van legitimasie vorm deel van bogenoemde.
1.2
Aanstelling ander personeel

1.2.1
Werknemers word aangestel nadat die vakante pos geadverteer is.

1.2.2
'n Onderhandelde dienskontrak moet deur beide partye onderteken word, sowel as die Personeelbeleid.
1.2.3
Alle Werknemers word vir drie maande op proef aangestel. 

1.2.4
As die Werkgewer na afloop van so 'n proeftydperk daarvan oortuig is dat 'n Werknemer geskik is vir die pos wat hy/sy beklee in terme van die pligtestaat word die Werknemer se aanstelling skriftelik bekragtig.

1.2.5
Indien die Werkgewer nie die aanstelling op proef as permanent kan bekragtig nie, word die geval volgens die prosedure vir ontslag (sien Hoofstuk 4) hanteer.

2.
SKRIFTELIKE AANVAARDING

'n Suksesvolle applikant moet voor of op die eerste werksdag van indiensneming skriftelik die aanbod van aanstelling aanvaar en die ooreengekome dienskontrak onderteken.

3.
WERKSURE

Die amptelike werksure is soos in die Dienskontrak uiteengesit.

4.
WERK BUITE AMPTELIKE DIENSURE
4.1
Indien buitengewone omstandighede dit vereis, kan daar van 'n Werknemer verwag word om in die uitvoering van sy/haar normale pligte, anders as die amptelike werksure te werk tot 'n maksimum van drie ure per dag en tien ure per week.  Indien die Werknemer werk buite normale diensure verrig, word die Werknemer soos volg vergoed:  Maandag tot Saterdag:  Een en 'n half maal die normale uur tarief van die Werknemer.

Leraars val binne die kategorie van senior bestuur op wie geen oortyd van toepassing is nie.
4.2
Sondae en Openbare Vakansiedae:  Twee maal die Werknemer se normale uur tarief, met dien verstande dat dit nie minder sal wees as een dag se loon nie.

4.3
Ten opsigte van leraars wat op 'n openbare vakansie noodsaaklike diens moet verrig, kom die Werknemer en Werkgewer ooreen op 'n gepaste reëling.

Die Werknemer het die keuse om tyd vry te neem gelykstaande aan die aantal ure se vergoeding waarop die Werknemer geregtig is indien dit die Werkgewer se goedkeuring wegdra.

4.4
Die Werknemer moet rekord hou van die werk buite amptelike diensure soos ooreengekom en dit voorlê aan die Werkgewer vir goedkeuring.

5.
LIDMAATSKAP VAN PENSIOENFONDS

Indien die Werkgewer 'n deelnemende Werkgewer van die Amptenare Pensioenfonds is, het die Werkgewer die verantwoordelikheid om Werknemers by die fonds in te skakel.  Indien die Werkgewer nie aan die voorafgaande vereistes kan voldoen nie moet alternatiewe voorsiening gemaak word.

Leraars is verplig om lid te word/wees van die Predikante Pensioenfonds.

6.
LIDMAATSKAP VAN MEDIESE FONDS

Elke Werknemer sal lid wees van 'n mediese fonds van sy/haar eie keuse tensy andersins gereël in die dienskontrak.  Die Werknemer sal die Werkgewer in kennis stel van watter mediese fonds die Werknemer aan behoort.

Leraars is verplig om lid te word/wees van die mediese fonds waarmee die Oostelike Sinode 'n ooreenkoms het.

7.
ONDERTEKENING VAN DIENSKONTRAKTE


Die Voorsitter van die Kerkraad of sy gevolmagtigde onderteken namens die Kerkraad alle dienskontrakte.
HOOFSTUK 2 – VERGOEDING

1.
BESOLDIGING VAN WERKNEMERS

Behoudens enige spesifieke diensvoorwaardes word salarisse en lone betaal volgens die uitsluitlike diskresie van die Werkgewer en volgens die vergoedingskedule.  Salarisse sal jaarliks aan die hand van, posinhoud en salaristendense in die arbeidsmark hersien word.

2.
BETAALDATUM

Salarisse word nie later as die ............ van elke kalendermaand betaal nie.

3.
DERTIENDE TJEK

'n Dertiende tjek gelykstaande aan een maand se salaris sal aan die Werknemer betaal word.  Aan werknemers met minder as 12 maande diens sal die dertiende tjek bereken word op 'n pro-rata basis volgens die aantal voltooide diensmaande soos op die betrokke betaaldatum.

4.
OORBETALING/TERUGVORDERING

Die Werkgewer behou hom die reg voor om enige oorbetaling en/of enige bedrag deur 'n Werknemer verskuldig aan die Werkgewer na oorlegpleging met die Werknemer van die Werknemer se salaris of ander toelae wat 'n Werknemer mag toeval, te verhaal.

5.
GEMAGTIGDE AFTREKKINGS

Die Werkgewer sal na gelang van omstandighede aftrekkings van die salaris van die Werknemer doen om aan wetlike vereistes te voldoen.

6.
SESSIE

'n Werknemer het nie die reg om sy/haar salaris of gedeelte daarvan aan enige derde party oor te sedeer nie.

7.
VERVOERKOSTE

Waar 'n Werknemer in die uitvoering van sy/haar normale pligte van privaat vervoer gebruik moet maak, sal vergoeding betaal word in ooreenstemming met die sinodale skale.  Hierdie gebruik van privaat vervoer sal slegs met uitdruklike magtiging van die Werkgewer geskied.


Leraars ontvang 'n vaste vervoertoelaag na gelang van die gemiddelde aantal kilometers per maand/jaar wat afgelê word.

8.
ONGEVALLEVERSEKERING

Die Werknemer wat kwalifiseer skakel in by die statutêre skema van die Vergoedingskommisaris (Wet op Vergoeding vir Beroepsiektes en Beroepsbeserings (Wet 30 van 1993).

9.
WERKLOOSHEIDSVERSEKERING

Lidmaatskap is verpligtend vir Werknemers wat volgens die Werkloosheidsversekeringswet (Wet 30 van 1966) vir lidmaatskap kwalifiseer.

10.
GROEPLEWENS- EN GADE VERSEKERING

Indien die Werknemer by die Amptenare Pensioenfonds of Predikante Pensioenfonds ingeskakel is, is dekking van die Groeplewens- en Gade versekering verpligtend.  Indien nie word toepaslike reëlings getref.
11.
VERSEKERING VIR DIE AFHANKLIKES VAN 'N LERAAR


Die Werkgewer skakel in by die versekering vir die afhanklikes van 'n leraar (VAL).

12.
WERKGEWERBYDRAE


Die Werkgewer dra soos ooreengekom by tot die premies van bogenoemde versekering (Punte 8 tot 10, die Werkgewer dra die volle premie by punt 11.)
HOOFSTUK 3 – VERLOF

1.
ALGEMEEN

1.1
Diensvoorwaardes

1.1.1
Verlof is 'n diensvoorwaarde waarop 'n Werknemer geregtig is.  Die aantal dae waarop die Werknemer geregtig is, word in die dienskontrak van die Werknemer uiteengesit.

1.1.2
Die verlof van die leraar word in ooreenstemming met die Reglement vir die Verlof van Predikante bepaal.  (Familiereëls Oostelike Sinode.)
1.2
Verlofaansoek


Aansoek vir vakansieverlof moet voor die aanvang van die verlof op skrif by die Kerkraad se Dagbestuur ingedien word, wat die verlof moet goedkeur.

1.3
Verlofsiklus


Die verlofsiklus van die Werknemer strek volgens die finansiële jaar 1 Maart tot 28/29 Februarie.  In die geval van nuwe aanstellings of uitdienstreding gedurende die finansiële jaar word die aantal verlofdae pro-rata bereken.

1.4
Oploopbaarheid van vakansieverlof


Vakansieverlof is nie oploopbaar nie.  Verlof word nie later as ses maande na die einde van die jaarlikse verlofsiklus toegestaan (geneem) nie.  (Vir leraars sien punt 1.1.2 hierbo.)
1.5
Verlofregister


Vir elke afsonderlike Werknemer word 'n verlofregister bygehou.

1.6
Verlofbeplanning


Elke Werknemer doen aan die begin van die finansiële jaar sy/haar verlofbeplanning.
2.
VAKANSIEVERLOF


Die Werknemer is geregtig op vakansieverlof soos omskryf in die dienskontrak.
3.
SIEKTEVERLOF
3.1
Die Werknemer sal geregtig wees op 63 werksdae met volle betaling oor 'n 3 jaar siklus.

Die leraar sal geregtig wees op 120 kalenderdae met volle betaling oor 'n 3 jaar siklus.

3.2
Siekteverlof sal slegs toegestaan word met bewys van 'n mediese sertifikaat.
4.
GESINSVERLOF VIR GESINSVERANTWOORDELIKHEID


Die Werknemer is geregtig op drie dae per jaar verlof vir gesinsverantwoordelikheid wat nie oploopbaar is nie vir:
· Die geboorte van die Werknemer se kind.

· Wanneer die Werknemer se kind siek is.

· By die dood van die Werknemer se lewensmaat.

· By die dood van die Werknemer se ouer, aangenome ouer, grootouer, kind, kleinkind of broer of suster.

5.
KRAAMVERLOF

5.1
Indien die Werknemer 'n vrou is, is sy geregtig op minstens 4 opeenvolgende maande kraamverlof.  Die Werknemer kan met kraamverlof begin vanaf 4 weke voor die verwagte datum van geboorte, tensy anders ooreengekom.  Geen Werknemer mag vir ses weke na die geboorte van haar kind werk nie.
5.2
Die Werknemer ontvang gedurende kraamverlof volle lewensonderhoud en toelaes, minus die bedrag wat sy uit die Werkloosheidsversekeringsfonds ontvang.

6.
LANGVERLOF

6.1
Die leraar is bo en behalwe gewone verlof met goedkeuring van die kerkraad/kommissie geregtig op langverlof.

6.2
Na verloop van drie jaar in dieselfde werkkring is 'n leraar geregtig op 30 dae langverlof.

6.3
Langverlof word daarna bereken op die basis van 10 dae per jaar diens; 

6.4
Die leraar mag in enige stadium slegs 90 dae langverlof tot krediet hê;

6.5
Langverlof kan slegs in periodes van 30 dae of langer geneem word, tensy met die kerkraad/kommissie anders gereël word.

6.6
Vir die uitbetaling van langverlof sien die Kerkorde van die Algemene Sinode van die NG Kerk.  Vir berekening doeleindes geld die berekening soos vir gewone verlof.
6.7
Langverlof kan na onderhandeling prysgegee word vir verhoogde pensioenvoordele.
7.
STUDIEVERLOF

7.1
Studieverlof is 'n vergunning waartoe die leraar, na gelang van plaaslike omstandighede, met die kerkraad moet ooreenkom.
7.2
Indien die studietydperk langer as ses maande duur, is die leraar verplig om demissie by die Werkgewer aan te vra.

8.
OPENBARE VAKANSIEDAE


Die Werknemer is geregtig op openbare vakansiedae.  Indien die Werknemer 'n diensverpligting het, kom die Werknemer en die Werkgewer ooreen op 'n gepaste reëling.
HOOFSTUK 4 – BEËINDIGING VAN DIENS

1.
TYDPERK VAN KENNISGEWING

1.1
Tydperk van kennisgewing deur Werkgewer en Werknemer is onderhewig aan die vereistes soos vervat in die Wet op Basiese Diensvoorwaardes (Wet 75 van 1997).  Die tydperk van kennisgewing is:

1.2
Gedurende die eerste ses maande van diens of korter:


Kennisgewingtydperk is een week.

1.3
Vanaf ses maande tot einde van twaalfde maande van diens:



Kennisgewingtydperk is twee weke.

1.4
Langer as twaalf maande diens:


Kennisgewingtydperk is vier weke.


Die kennisgewingstydperk kan onderling tussen die Werkgewer en Werknemer verkort word.

2.
ONTSLAG

Die dienskontrak kan slegs beëindig word op grond van:

2.1
Die wangedrag van die Werknemer.

2.2
Die bevoegdheid van die Werknemer.

2.3
Bedryfsvereistes van die Werkgewer se onderneming.

2.4
Nadat 'n Werknemer langer as 5 werksdae sonder kennisgewing aan die Werkgewer afwesig is en die Werknemer alles in sy vermoë gedoen het om die Werknemer te kontak.
3.
WANGEDRAG
3.1
Wangedrag van die Werknemer sluit onder andere in:

3.1.1
Die herhaaldelike verbreek van kontraktuele reëls.

3.1.2
Ernstige versuim om ooreengekome vereistes na te kom.

3.1.3
Aanhoudende weiering om wettige opdragte uit te voer.

3.1.4
Voortdurende optrede strydig met die interne beleid van die Werkgewer.

3.1.5
Growwe oneerlikheid.

3.1.6
Opsetlike beskadiging van die Werknemer se eiendom of ingevaarstelling van andere.

3.1.7
Fisiese aanranding van 'n Werkgewer, kollega of gemeentelid.

3.1.8
Chemiese afhanklikheid

3.2
Wangedrag moet tot 'n waarskuwing lei, wat volgens grade van erns gegradeer moet word.  Ernstiger voorvalle/gebeure of herhaaldelike wangedrag moet tot 'n finale waarskuwing lei.  Ontslag mag slegs oorweeg word in ernstige gevalle na dissiplinêre verhoor.

3.3
In die geval van 'n leraar tree die toesighoudende Ring volgens die prosedure vir kerklike tug op.  Familiereëls Oostelike Sinode, Tugreglement en Artikel 12b 2.4.1.
4.
GEBREKKIGE BEDIENINGSVAARDIGHEID OF DIENSLEWERING

Negatiewe kommentaar met betrekking tot 'n Werknemer se dienslewering sal tydig en in volle samehang skriftelik aan die Werknemer bekend gemaak word.  Indien dissiplinêre optrede deur die Werkgewer geneem word op grond van werkskapasiteit en werksprestasie sal die goeie praktykskode soos voorgeskryf in die Wet op Arbeidsverhoudinge (Wet No 66 van 1995) gevolg word.


Ten opsigte van 'n leraar word volgens Artikel 12b.2.2 en 12b.2.4.2 van die Familiereëls van die Oostelike Sinode gehandel.
5.
ONTSLAG OP GROND VAN BEDIENINGS- EN BEDRYFSVEREISTES

Sou 'n Werknemer op grond van bedryfsvereistes van die Werkgewer ontslaan word, sal die Werknemer in terme van die Wet geregtig wees op vergoeding van twee weke se salaris vir elke voltooide jaar diens by die Werkgewer.


Ten opsigte van 'n leraar word volgens Artikel 12b.2.3 en 12b 2.4.4 van die Familiereëls van die Oostelike Sinode gehandel.

6.
ONTSLAG OP GROND VAN DISSIPLINÊRE OPTREDE

Die Werknemer kan op grond van dissiplinêre optrede ontslaan word.  Vergelyk hoofstuk 5.
7.
MEDIESE ONGESKIKTHEID

Indien 'n Werknemer se gesondheidstoestand van so 'n aard is dat hy/sy nie meer in staat is om sy/haar pligte tot bevrediging van die Werkgewer te verrig nie, kan sy/haar dienste deur die Werkgewer beëindig word indien so aanbeveel deur 'n geregistreerde spesialis/medikus wedersyds deur die Werknemer en Werkgewer ooreengekom.  Die besluit moet skriftelik meegedeel word.


Ten opsigte van 'n leraar word volgens Artikel 12b 2.4.3 van die Familiereëls van die Oostelike Sinode gehandel.


Die voorskrifte van die Amptenare Pensioenfonds en die Predikante Pensioenfonds moet nagekom word waar van toepassing.

8.
AFTREDE

Die Werknemer is verplig om af te tree uit die diens van die Werkgewer aan die einde van die maand waarin die Werknemer vyf-en-sestig jaar oud word.  Die Werkgewer het die diskresie om die ouderdom te verleng.

'n Leraar kan met die goedkeuring van die Werkgewer tot 6 maande na die bereiking van die ouderdom aftree.

9.
VERLOF


Verlof mag nie in die kennisgewingperiode geneem word nie, tensy anders met die Werkgewer ooreengekom.

10.
APPÉL


Die Werknemer het die reg tot appél tot die Ringsdiensraad bygestaan deur 'n kundige lid.


In die geval van die verlies van bevoegdheid het die leraar die reg tot appél na die Sinodale Diensraad.  (Artikel 12b 3, Familiereëls Oostelike Sinode.)
HOOFSTUK 5 – GRIEWE EN DISSIPLINÊRE PROSEDURES
1.
DEFINISIE

'n Grief is enige ontevredenheid of gevoel van ontevredenheid wat 'n Werknemer in verband met sy/haar werksituasie ervaar en wat die formele aandag van die Werkgewer vereis.

Die griewe en dissiplinêre prosedures vir leraars word in Artikels 63  tot 66 van die Familiereëls van die Oostelike Sinode beskryf.
2.
HANTERING VAN 'N GRIEF

2.1
Indien 'n Werknemer ontevrede is moet hy/sy die aangeleentheid met die Voorsitter van die Diensverhoudingekommissie bespreek.

2.2
Indien uit die gesprek nie 'n bevredigende oplossing kom nie, moet die Werknemer sy/haar rede tot ontevredenheid op skrif stel en dit binne een week by die Voorsitter van die Diensverhoudingekommissie inhandig.


Die dokumente word deur die volle Diensverhoudingekommissie binne een week na ontvangs van die dokument hanteer en met die Werknemer bespreek.  Volledige notule moet van die vergadering gehou word.  Die bevindinge van die Diensverhoudingekommissie moet aan die Werknemer op skrif bekend gemaak word.

2.3
Indien die Werknemer nie tevrede is met die beslissing nie word 'n skriftelike voorlegging aan die eersvolgende Kerkraadsvergadering voorgelê.  Die Werknemer moet die geleentheid gegee word om sy/haar saak aan die Kerkraad te stel.  Die beslissing van die Kerkraad word skriftelik aan die Werknemer bekend gemaak.
2.4
Indien die Werknemer nie tevrede is met die beslissing van die Kerkraad nie kan hy/sy hulle wend tot die Ringsdiensraad bygestaan deur 'n kundige lid.


Die beslissing van die Ringsdiensraad word skriftelik aan die Werknemer bekend gemaak.


Die beslissing is finaal vir die interne grief hantering.

3.
DISSIPLINÊRE VERHOOR
3.1
Beginsels

Sekere basiese beginsels van natuurlike geregtigheid moet tydens dissiplinêre verhore nagekom word.  Die Wet op Arbeidsverhoudinge (Wet 66 van 1995) verwys in die verband na 'n billike verhoor.


Die Werknemer moet skriftelik in kennis gestel word van die klag, met die reg op verteenwoordiging.


Die Werknemer moet sy/haar kant kan stel.  Volledige notule moet van elke vlak van die verhoor gehou word.  Die uitspraak van die verhoor moet volledig genotuleer word.  Die Werknemer moet skriftelik van die uitspraak verwittig word.  Indien dit lei tot ontslag moet die rede van ontslag ook duidelik gemeld word.
3.2
Prosedure in die geval van dissiplinêre optrede

3.2.1
Die Werkgewer moet in terme van Artikel 181 van die Wet op Arbeidsverhoudinge (Wet 66 van 1995) ondersoek instel ten einde te bepaal of daar gronde vir dissiplinêre optrede is en daarna die prosesse in die artikel voorgeskryf verder volg.

3.2.2
Die Werknemer moet skriftelik in kennis gestel word van die klagtes of besware.

3.2.3
Die Werknemer moet die geleentheid kry om sy/haar saak te stel na aanleiding van die klagte of beswaar.

3.2.4
Die Werknemer moet voldoende tyd gegun word om 'n respons voor te berei, en indien so verkies, verteenwoordig of ondersteun word deur 'n kollega.

3.2.5
Die verhoor geskied deur die Diensverhoudingekommissie.

3.2.6
Na afloop van die verhoor moet die besluit persoonlik aan die Werknemer bekend gemaak word, en op skrif gestel word.

3.2.7
Die Werknemer kan by die Voorsitter van die Kerkraad appél aanteken teen die vonnis.
Geteken te …………………………… op hierdie …………… dag van …………….. 200 …. in die teenwoordigheid van die ondergetekende getuies.
As getuies:

1.  ………………………………


…………………………………







WERKGEWER
2.  ………………………………

Geteken te …………………………… op hierdie …………… dag van …………….. 200 …. in die teenwoordigheid van die volgende getuies:

As getuies:

1.  ………………………………


…………………………………








WERKNEMER

2.  ………………………………

KONSEP

KENNISGEWING:  NG KERK ....................................

Dissiplinêre Verhoor

Hiermee word u ........................................................ in kennis gestel dat 'n

Dissiplinêre verhoor insake die ondergenoemde oortreding(s)

Op .................................. om .................... by .............................................. gehou

word.

Die oortreding (s) is

...................................................................................................................................
...................................................................................................................................
...................................................................................................................................
...................................................................................................................................
...................................................................................................................................
...................................................................................................................................
...................................................................................................................................

Indien u dit verlang kan u 'n medewerker van u keuse aanwys om u te verteenwoordig of by te staan.  U moet betyds vooraf u toesighouer in kennis stel.

Die uwe





Hiermee erken ek ontvangs van 







die kennisgewing.
.....................................................


.....................................................

Werkgewer





Werknemer
.....................................................


.....................................................

Datum






Datum

